
	ТЭГТЭЛ Ч БУУ ПАНХИЙВ

	— Аяллаас амьд буцаж ирнэ гэсэн баталгаа өгөх үү? гэхэд тэр албан хаагч:

	— Бид үлэг гүрвэл өгнө гэхээс өөр юунд ч баталгаа өгөхгүй гээд эргэснээ, — Энэ бол ноён Тревис гэдэг хүн. Өнгөрсөн үед аялахад чинь таны газарчаар явна. Хаана, хэзээ буудахыг энэ хүн хэлж өгнө. Энэ хүний зөвшөөрөлгүй буудвал ирсэн хойноо дахин арван мянгаар торгуулахаас гадна засгийн газрын зүгээс сайнаа үзэхгүй шүү.

	Уудам танхим мэт тэртээ захад мушгиралдсан, дүнгэнэх нь гайхмаар. Учир нь олдмооргүй нэг хачин юм, сүлжилдсэн төмөр утас ба бүрхүүлүүд, ягаан ба мөнгөлөг цэнхэр өнгө ээлжлүүлэн цацруулах хурц гэрэл байгааг Экельс олж харав. Дүнгэнэх дуу нь цаг өөрөө лут том гал дээр шатаж, он дарааллын бичгийн бүх он жил, бүх өдөр сар, ер нь бүх өдөр нэг дор овоологдон шатаж байна уу гэмээр ажээ.

	Гар дөнгөж хүрмэгц энэ шаталт хаалгаа онгойлгоно. Экельс зарлалын үг бүрийг нь санаж байлаа. Нурам чандруу, тоос, үнснээс алтлаг салмаандар шиг хуучин он, ногоон ойнууд амилан босно, сарнай цэцэг агаарт тансаг үнэрээ тараана, буурал үс харлаж, нүүрний атираа, үрчлээ арилна, юм бүхэн ухарсаар үр хөврөлдөө очно. Үхсэн нь эргэж хөврөлдөө очно. Нарнууд баруунаас мандаж зүүн зүгт туяа татуулан шингэнэ, сарнууд нөгөө зүгээс нь мандана, юм бүхэн толгой дараалан өндөгний дотор байгаа ангаахай шиг, илбэчний малгайд шургасан туулай шиг болж ирнэ, юм бүхэн шинэ үхэл, үр хөврөлийн үхэл, ногоон үхэл, хөврөл агсан үедээ буцаж очно. Энэ бүгд гарыг ганц дохиход л явагдана.

	— Чөтгөр ав гээд Экельс санаа алдав. Туранхай нүүрэн дээр нь машины гэрлийн хаялга баралзана.

	— Ёстой цагийн машин юм аа гэж толгой сэгсрэн, — Хачин юм. Өчигдөр сонгууль өөрөөр төгссөн бол би өнөөдөр энд амь гарах гэж зугтаж ирсэн байх. Бурхны ачаар Кейт ялжээ. Америкийн нэгдсэн улс сайн ерөнхийлөгчтэй болох нь энэ.

	— Чухам даа! гэж цонхны цаана суугаа хүн өгүүлээд, — Биднийг аз дайрсан. Дойчирыг сонгосон бол бид хатуу дарангуйлал зайлшгүй амсах байсан юм. Энэ этгээд энх тайван нийгэм, хүнлэг ёс, оюун ухаан гэхчлэн хамаг юмны эсрэг байдаг юм. Улс бидэн рүү утасдаж мэдээжийн хэрэг тоглоомоор лавлаж байсан... Үгүй ингэхэд... 

	Дойчирыг ерөнхийлөгч болбол мянга дөрвөн зуун ерэн хоёр онд шилжин амьдарч болох уу? гэлүү сэн. За за энэ явдал бидэнд хамаагүй, хурдан очиж бэлтгэлээ хий. Бид ав зохиож явуулна. Ямар ч л гэсэн Кейт ерөнхийлөгч болсон, одоо танд бодох юм ганц... 

	— ...Үлэг гүрвэлээ алах л гэж өгүүлбэрийг Экельс төгсгөв. 

	— Tyrannosaurus Rex — Аянгын дуутай, энэ ертөнцийн түүхэнд байсан хамгийн жигшүүртэй гайхал. Үүн дээр гарынхаа үсгийг зур, танд юу ч учирсан бид хариуцахгүй. Энэ үлэг гүрвэлүүдийн иднэ гэдэг ч мангас л гэсэн үг.

	Экельс уурлаж:

	— Та намайг айлгах санаатай байна уу?

	— Үнэнийг хэлэхэд тийм. Эхний буун дуунаар л балмагдах тийм хүмүүсийг Өнгөрсөн үед илгээхийг огт хүсдэггүй юм.

	Тэр жил зургаан газарч, өчнөөн төчнөөн анчин үхсэн. Бид танд анчин хүний мөрөөдөж болох хамгийн зэвүүн адал явдлыг биеэрээ үзэх боломж олгож байна. Жаран сая жилийн ард очно, бүх эрин цагийн аугаа гайхамшигтай олдворыг олно! Энэ таны чек. Шалгаарай.

	Ноён Экельс чекээ удаан ширтэв. Хуруунууд нь чичирч байв. Цонхны цаана суугаа хүн:

	— Дажгүй гээд ноён Тревис энэ хүнд үйлчил.

	Буугаа барьцгаан тэр хоёр тасалгаа дундуур дуу шуугүй өнгөрч машин дээр, мөнгөлөг бие, жавхалзах гэрэл дээр ирэв.

	Эхлээд өдөр, дараа нь шөнө, дахин өдөр, дахин шөнө, цаашид өдөр-шөнө, өдөр шөнө, өдөр. Долоо хоног сар, арван жил! 2055 он. 2019, 1999! 1957! Өнгөрөөд л байна. Өнгөрөөд л байна! Машин хүржигнэсээр байв.

	Тэд хүчилтөрөгчийн баг өмсөж чихний радионуудаа шалгав.

	Экельс зөөлөн суудал дээр ганхан явах бөгөөд царай нь зэвийж, шүдээ тас зуусан байлаа. Хоёр гар нь татганан чичирч байгааг мэдрэн доош харахад хуруунууд нь шинэхэн бууг зууран атгасан байв. Машинд өөр дөрвөн хүн явлаа. Авын газарч Тревис, түүний туслагч Лесперанс, Биллингс, Кремер гэдэг хоёр анчин эдгээр ажээ.

	Тэд өөд өөдөөсөө ширтэлцэх бөгөөд дэргэдүүр жилүүд цахилгаан цахилах шиг жирэлзэн өнгөрсөөр байв.

	— Ийм буугаар үлэг гүрвэлийг алж чадах уу? гэж Экельс ам нээв.

	— Онож буудвал чадна. Зарим нь хоёр тархитай байдаг юм. Нэг нь толгойдоо нөгөө нь нуруундаа. Тиймд нь бид гар хүргэхгүй. Тэгж аз туршаад ч яах вэ. Эхний хоёр сумаар нүдийг нь сохолно. Мэдээжийн хэрэг онож чадвал. Сохолж аваад тархи руу нь буудна.

	Машин жирийсээр байлаа. Цаг хугацаа киноны туузыг сөргөн гүйлгэж байгаа юм шиг ухран жирэлзэж байлаа. Нарнууд нөгөө талаас гарч хойноос нь хэдэн сая сар хурдалж байв.

	— Бурхан минь, энэ дэлхий дээр ан хийж явсан бүхэн өнөөдөр бидэнд атаархах сан биз. Энд ирэхээр Африк ч гэсэн төрсөн нутаг шиг санагдана.

	Машин хурдаа хасаж дуу нь намдан жигдхэн дүнгэнэв. Машин зогсов. Нар тэнгэртээ зогсов.

	Машиныг хүрээлж байсан бүрэнхий завхрав. Тэд эртээ урдын цагт ирсэн байлаа. Гурван анчин, хоёр газарч бөгөөд тус бүрдээ хар цэнхэр гол төмөртэй буу өвдөг дээрээ тавьцгаасан ажээ.

	Тревис:

	— Христос хараахан мэндлээгүй. Моисей бурхантай ярих гэж уулан дээр хараахан гараагүй цаг.

	Цац суваргууд босоогүй, тэднийг бүтээх чулуунууд хараахан засагдаагүй байгаа цаг. Энэ бүгдийг санацгаагаарай.

	Александр, Цезарь, Наполеоны хэн нь ч хараахан төрөөгүй цаг гэж өгүүлэв. 

	Тэд толгой дохицгоов.

	Ноён Тревис хуруугаараа заан:

	— Энэ, харцгаагаач, ерөнхийлөгч Кейтээс жаран сая хоёр мянга тавин таван жилийн өмнөх үеийн шугуй байна гэв.

	Тэр уур савссан намаг дээгүүр зурайн аварга том ойм болон дал моддын хоорондуур мушгиралдан ногоон ширэнгэ дундуур орсон төмөрлөг эдээр хийсэн зөргийг үзүүлэв.

	Энэ бол пүүсээс анчдад зориулж тавьсан зам. Газраас зургаан дюйм зайтай. Ганц ч мод, ганц ч цэцэг, ширхэг ч өвсөнд үл хүрнэ. Төмөрлөгөөр хийсэн юм. Та бүгдийг өнгөрсөн үеийн энэ ертөнцөөс тусгаарлах, юунд ч хүрэхгүй байлгах гэж тавьсан юм. Яг зөргөөр явна шүү. Гарч болохгүй. Дахин хэлье. Замаас гарч болохгүй. Ямар ч үед! Гарвал торгууль ноогдуулна. Бас бидний зөвшөөрөлгүй буудаж болохгүй.

	— Яагаад тэр вэ? гэж Экельс асуув.

	Тэд эрт цагийн ширэнгэн дотор сууж байв. Салхи алсад дуугарах шувуудын дуу, давирхай, эрт дээр үеийн давст тэнгисийн үнэр, чийгтэй ногоо улаан өнгөт цэцгийн үнэр авчирч байв.

	— Энэ цагийн ирээдүйг өөрчлөхгүйг хичээдэг юм. Эрт дээрийн энэ цагт бид урилгагүй зочид. Засгийн газар ийм авыг сайшаадаггүй юм. Концессоосоо салахгүйн тулд багагүй хахууль өгдөг юм. Цагийн машин гэдэг хорхой хүрмээр эд. Учир мэдэхгүйн харгайгаар бид ямар нэг чухал амьтан, шувуу, цохыг алж, цэцгийг няц дарж дүрсийн хөгжлийн чухал салбарыг сөнөөж болох юм.

	— Би учрыг нь нэг л сайн ойлгохгүй байна гэж Экельсийг өгүүлэхэд Тревис;

	— Тэгвэл сонсож бай. Бид энд санамсаргүй нэг оготно алж орхилоо гэж бодъё. Тэгвэл тэр оготнын удам угсаа нь тасарна. Зөв биз?

	— Зөв.

	— Хойчийн хойч, түүний бүх хойч үгүй болно. Тэгэхлээр болгоомжгүй гишгэвэл та нэг ч биш, арав ч биш, мянга ч биш, сая, миллиард оготно алж байгаа хэрэг?

	— За яах вэ тэд үхэж. Тэглээ гээд юу болох вэ?

	— Юу болох вэ гэнэ үү? гээд Тревис үл тоомсорлох байдалтай тургиад, — Чухам энэ оготнуудыг идэж амьдардаг үнэгнүүд юу болох вэ? Арван оготно дутагдахад нэг үнэг өлбөрч үхнэ. Арван үнэг дутвал нэг арслан өлбөрч үхнэ. Нэг арслан дутвал өчнөөн ялаа, хорхой шавж үхэж, амьдралын тоогүй олон хэлбэр мөхнө. Энэ бүгдийн дүн нь гэвэл: тавин есөн сая жилийн дараа дэлхий дээр газар сайгүй оршдог хүн өлсгөлөнд хөөгдөн агуйнаас гарч бодон болон мохоо шүдтэй бар агнах гэж гарч ирнэ. Тэгэхлээр найз минь чи нэг оготно няц гишгэж орхивол энэ нутгийн бүх барыг няц гишгэж байгаа хэрэг. Тэгэхлээр агуйн хүн өлбөрч үхнэ. Энэ хүн бол ердөө л ганц хүн биш гэдгийг сайн бодоорой. Түүнээс арван хүн төрнө. Тэднээс зуун хүүхэд төрнө гэхчлэн улам улам олширсоор бүхэл бүтэн соёл гарч ирэх биз. Нэг хүнийг устгаснаараа бүхэл бүтэн омог, ард түмэн, түүхийн үеийг устгаж байгаа хэрэг. Энэ бол Адамын1 нэг ач хүүг алсантай адил хэрэг. Нэг оготныг няц гишгэх нь бүх дэлхийн галбир, манай хувь заяаг өөрчилдөг газар хөдлөлтэй тэнцэнэ. Агуйн нэг хүн үхэхэд сая хойч нь түүний хэвлийд бүтэж үхнэ. Долоон толгод дээр Ром хот босохгүй байж болно. Европ үүрд бөглүү ой хэвээр үлдэж, харин Азид хангалуун амьдрал цэцэглэж болно. Оготно няц гишгэснээр та нар цац суваргуудыг нурааж байгаа хэрэг. Оготно няц гишгэснээрээ та нар мөнхийн бие дээр асар том хортон тогтоож байгаа хэрэг. Хатан хаан Елизавета ч гарч ирэхгүй. Вашингтон ч Делавэрийг давахгүй. Ер нь Америкийн нэгдсэн улс гэж юм гарч ирэхгүй. Тэгэхлээр болгоомжтой байцгаах хэрэгтэй. Замаар л явцгаа. Замаас гарч огт болохгүй.

	— Ойлголоо. Тэгэхлээр өвсөнд шүргэх хүртэл аюултай болж байх шив дээ? гэж Экельсийг өгүүлэхэд:

	— Яриан юу байх вэ! Аль нэг ургамал сөнөвөл цаашид юу болохыг урьдчилан хэлж болохгүй. Одоо гарсан өчүүхэн хазайлт 60 сая жилийн дараа хэмжээлшгүй том болж өснө. Бидний онол алдаатай байж болох нь мэдээжийн хэрэг. Бид цагт нөлөө тавьж хүч хүрэхгүй байж болох юм. Хүч хүрвэл тун бага нөлөө үзүүлж байж болох юм. Жишээ нь: үхсэн оготно ялаа шавжийн ертөнцөд эхлээд их биш хэлбийлт учруулна, цаашилбал дүрсийг сөнөөнө, бүр цаашилбал ган гачаал, гутрал, өлсгөлөн, эцэст нь нийгмийн өөрчлөлтөд хүргэнэ. Эсвэл салхи сэвэлзэсхийгээд, шивнэлт, үс бас өчүүхэн тоос агаарт босох төдийгөөр хязгаарлагдан эцсийн дүн нь огт ашиглагдахгүй байж ч магадгүй. Хэн мэдэх вэ? Урьдаас тааварлаж хэлж хэн чадах бил ээ? Бидэнд мэдэх юм байхгүй, зөвхөн таацгаадаг юм. Эрт цагт нэвтрэн орж байгааг маань түүхэнд аянга болох юм уу, хөнгөн чимээ болох юм уу гэдэг нь тов тодорхой болоогүй цагт бид чөтгөр шиг болгоомжтой байх хэрэгтэй. Энэ машин, энэ зам, бидний хувцас, бид өөрснөө бүгд ариутгагдсан. Хүчилтөрөгчийн энэ баг бол бидний амнаас эртний энэ агаарт нян орохоос хамгаалах зорилготой юм.

	— Юу агнахаа бид хаанаас мэдэх вэ?

	— Бидний агнах амьтад улаан тэмдэгтэй байгаа. Өнөөдөр нааш гарахаасаа өмнө би Лесперансыг машинаар явуулсан юм. Тэр яг цагтаа ирж хэд хэдэн амьтан ажигласан гэж Тревис өгүүлэв.

	— Судалсан юм уу?

	— Чухам тийм гэж хариу дуугараад Лесперанс цааш үргэлжлүүлэн, — Би тэдний бүх амьдралыг ажиглаж аль нь урт насалж байна гэдгийг тэмдэглэж байдаг юм. Урт насалдаг амьтан ховор. Хэдэн удаа ороо нь ордог вэ? Ховор... Амьдрал богинохон эд юм. Модонд даруулж буюу асфальтан нуурт унаж үхэх нь зайлшгүй болсон нэгийг олоод түүний үхэх цаг, минут, секундийг бүртгэн авдаг юм. Тэгээд дараа нь буудагч сумаар бууддаг сум арьсан дээр нь улаан тэмдэг үлдээнэ. Тэгээд авынхаа эрт цагт аялах бодоход би үхэх нь гарцаагүй амьтны гол тасрахаас хоёр минутын өмнө ирсэн байхаар тааруулан нааш хөдөлдөг юм. Бид насгүй болсон, тэртэй тэргүй ороо нь орохоо больсон амьтдыг л алдаг юм. Бид болгоомжтой байгаа биз?

	— Та өглөө энд байсан юм бол биднийг, манай аяллынхныг угтах хэрэгтэй байсан! Аялал ямар янзтай бол оо бол? Амжилттай юу? Хүмүүс нь бүгдээрээ амьд мэнд үлдсэн үү? гэж Экельс догдлон асуув.

	Тревис, Лесперанс хоёр нэг нэг рүүгээ харав. Тэгээд Лесперанс: 

	— Тэгэх юм бол ёстой хачин юм болно. Цаг бол хүн өөрөө өөртэйгөө уулзах тийм замбараагүй байдал гаргадаггүй юм. Тийм аюул гарвал. Цаг хажуу тийш алхам хийнэ. Энэ бол агаарын нүхэнд онгоц унаж байгаатай төстэй хэрэг юм. Яг зогсохын өмнөх машин яаж донсолсныг та анхаарсан биз? Бид ирээдүй рүү буцаж яваа өөрсдийгөө өнгөрөн гарч байгаа нь тэр. Гэвч бидэнд юм харагдаагүй. Учир иймээс манай аялал амжилттай болсон эсэх, амьтан агнасан эсэх, бид тухайлбал ноён Экельс та, амьд буцаж харьсан эсэх тухай хэлэх бололцоо алга гэж Лесперанс өгүүлэв.

	Экельс арай ядан инээмсэглэв.

	— За бол оо! Босоцгооё! гэж Тревис өгүүлэв.

	Машинаас гарах цаг болсон байжээ.

	Шугуй өндөр, шугуй өргөн, шугуй бүх дэлхийг бүрхсэн ажээ.

	Хөгжмийн эгшиг шиг дуу, салхинд дэрвэх хөлгийн далбааных шиг дуу агаарыг дүүргэж байв. Птеродактилууд хар дарсан зүүдэнд үзэгддэг аварга том сарьсан багваахайнууд мэт, агуйн тааз шиг саарал далавчаараа дэвэн дэмийрэн нисэж байгаа нь тэр ажээ. Экельс нарийн зөрөг зам дээр зогссон тоглоом болгон буугаа шагайхад Тревис:

	— Хүүе, боль гэм! Чөтгөр таныг алгадаасай, тоглоомоор ч гэсэн шагайж болохгүй! Гохоо дарж орхивол яана... гэж захирангуй дуугаар өгүүлэв.

	Экельсийн царай час улайв.

	— Нөгөө Tyrannosaurus маань хаана байгаа бил ээ дээ?

	Лесперанс цагаа харав.

	— Ирж явна. Яг жаран секундийн дараа дайралдана. Ээ бурхан минь, улаан толбыг нь л олж харцгаагаарай. Бууд гэхээс нааш битгий буудаарай. Замаас битгий гараарай. Битгий гараарай.

	Тэд өглөөний сэвэлзүүр салхи сөрөн алхацгаав.

	— Хачин юм. Бидний өмнө жаран сая жил байна. Сонгууль өнгөрсөн. Кейт ерөнхийлөгч болсон. Түүний ялалтыг нийтээр тэмдэглэж байгаа. Тэгэхэд бид энд, сая сая жил салхинд хийсээд явчихсан юм шиг үгүй болсон байдаг. Биднийг амьдралын маань турш бөөцийлж байдаг бүх юм төсөл болох нь байтугай санаанд ч ороогүй зүйл байна.

	— Бэлтгээд! гэж Тревис командлаад, — Экельс та эхлээд буудна, дараа нь Биллингс, түүний дараа Кремер гэв.

	— Би бар, бодон, үхэр, заан агнаж үзсэн. Бурхан харж байна. Ийм авд гарч огт үзээгүй гэж Экельс өгүүлэв.

	— Чимээгүй гэж Тревис өгүүлэв.

	Цөм зогтусав.

	Тревис гараа өргөв.

	— Тэр өмнө. Манан дунд. Нөгөөдөх чинь. Эрхэмсэг ванг угтацгаа гэж шивнэв.

	* * *

	 

	Замбараагаа алдсан шугуй шажигнах, шуржигнах, бөвтнөх, санаа алдах дуугаар дүүрэн байв. Гэв гэнэт хаалга хаасан мэт нам гүм болоод орхив.

	Нам гүм.

	Аянга нирхийв.

	Бүрэнхий дунд зуун ярд орчим зайд Tyrannosaurus гарч ирэв.

	Дээд тэнгэрийн минь хүч!

	Чшш!

	Тэр гайхал гялалзсан өнгөтэй намалзах уян, аварга том хөлөөрөө урагш алхаж байв.

	Модноос гучин фут өндөр, цагчин хүнийх шиг чөргөр гарыг мэлхий цээжинд наалдуулсан уур хилэнгийн аугаа их бурхан ажээ. Хөлүүд нь хүчирхэг холхирууд бөгөөд догшин дайчны хуяг адил гялтгар үрчлээт арьсаар бүрхэгдсэн сур татлага шиг булчингуудаар сүлжигдсэн мянган фунт цагаан яс ажээ. Хөл бүр нь тонн мах ба зааны яс, ган хуяг ажээ. Цогцойн боссон лут цээжнээс нь хоёр чөргөр гар, хүнийг хүүхэлдэй мэт шүүрэн авч эргүүлж тойруулж үзэх чадалтай гарууд ёрдойно.

	Могойн хүзүү шиг мушгиралдсан урт хүзүү нь мянган килограммын чулуун толгойг тэнгэр өөд ажиг ч үгүй өргөнө. Амаа ангайхад нь чинжаал шүднүүд нь ярайна. Тэмээн хяруулын өндөг шиг нүдээ эргэлдүүлэх нь өлсгөлөнгөөс өөр юу ч эс илэрхийлж байлаа. Шүдээ зуун заналтайяа арзайв. Гайхал амьтан давхив. Хойд хоёр хөл нь бут ба моднуудыг булга татан хумс нь нойтон газрыг огло татан зургаан дюймийн гүн мөр үлдэж байлаа. Арван тонн аварга амьтан гэхэд үнэмшмээргүй итгэлтэй бөгөөд хөнгөн бүжгэнцэр алхаагаар давхиж байв. Тэр наранд эвэр хатсан шавар дээр ирээд хайрслаг чамин гараа агаарт сарвалзуулж байв.

	Ээ бурхан минь! Дээш сунавал саранд хүрэх байх шүү гэж Экельс уруулаа татвалзуулан өгүүлэв.

	— Чшш! гэж Тревис ууртай шивнээд: — Биднийг олж хараагүй л байна.

	— Үүнийг алж болохгүй гэж Экельс урьд нь шийдсэн юм шиг тайван өгүүлэв. Мэддэг улсын ярьсныг цэгнэж үзээд эцсийнхээ шийдвэрийг гаргав. Буу нь айлгах гэж хий бууддаг буу шиг санагдав. Тэгээд: 

	— Бид мөн солиотой улс аа, яах ч гэж наашаа ирлээ... Болдоггүй хэрэг байж шүү дээ гэхэд:

	— Дуугүй бай! гэж Тревис эгдүүцэв.

	— Яадаг билээ... 

	— Буцаад! гэж Тревис командлаад:

	— Тайвширч машиндаа оч. Мөнгөний чинь хагасыг нь буцааж өгнө гэв.

	— Ийм том гэж би бодоогүй юм. Нэг үгээр хэлэхэд эндүүрсэн байна.

	Үгүй би үүнийг алахад оролцохгүй

	— Биднийг харж орхилоо!

	— Цээжин дээр нь улаан тэмдэг байгааг харцгааж байгаа биз!

	Аянгын дуут гүрвэл цогнойн эгцрэв. Хуягтай арьс нь мянга мянган ногоон зоос шиг гялтганаж байлаа. Зооснуудыг халуун салс хучсан ажээ. Тэр салсанд нь жижиг шавжууд шавсан бөгөөд гайхлыг хөдөлгөөнгүй зогсож байхад нь хүртэл бүх бие дээгүүр нь долгион яван өнгөрч байгаа юм шиг арьс нь гөвөлзөж байлаа. Дотуураа үхэж байгаа амьтан ажээ. Ойн цоорхойд түүхий махны үнэр гарч байлаа.

	— Намайг явахад тусалж өгөөч. Урьд нь ингэдэггүй байсан юм сан. Амьд үлдэнэ гэдгээ мэддэг байсан юм. Найдвартай газарчинтай явж, олз омогтой ав хийж, аюулд учралгүй ирж байсан л юм сан. Энэ удаа би эндүүрчээ. Миний хүч хүрэх ав биш байна. Үнэнээ хэлье. Би барахгүй хоол байна гэж Экельс өгүүлэв.

	— Битгий гүйгээрэй, эргээд алх. Машинд нуугд.

	— За! гээд Экельс хөшөө шиг болов. 

	Урагшаа яв гэж тушаах гэсэн мэт хөл рүүгээ харна.

	— Экельс!

	Нүдээ онийлгон хөлөө чирэн нэг алхав.

	— Тийшээ биш!

	Экельсийг хөдлөнгүүт гайхал амьтан аймшигтай дуу гарган урагш ухасхийв. Зуун ярд газрыг дөрвөн секундэд явж өнгөрөв. Буунууд дээш өргөгдөн онь холбон тасхийцгээв. Араатны амнаас цус, салсны үнэрээр хүмүүсийн ойг гутаасан шуурга шуурав. Гайхал хүрхэрч, наранд шүд нь гялалзана.

	Экельс эргэж харалгүй замын зах руу алхан орж өөрөө үл ойлгон шугуй руу зүглэв. Буу нь ямар ч хэрэггүй гарт нь санжганана.

	Ногоон хөвдөд шигдсээр хөл нь түүнийг урагш авч явав. Ардаа болж байгаа юмнаас хол бөгөөд ганцаараа байгаагаа ухаарч байв. 

	Дахин буу тачигнав. Буун дуу гүрвэлийн хүрхрээнд дарагдаж байлаа. Гүрвэл хүчирхэг сүүлээ ташуурдах мэт шарвахад ургаа мод хуга үсрэн навч мөчир нь үүл шиг хөвөрч байв. Гайхал амьтан уран хуурынх шиг гараа доош сунгаж байлаа. Хүмүүсийг алах, тас татах, жимсгэнэ адил няцлах, амандаа, хүрхрэн байгаа хоолой руугаа хийх гэж байгаа хэрэг ажээ. Хүмүүсийн бүр дэргэд ирэхэд хоёр нүдэнд нь тэд тольдон харагдаж байлаа. Тэд төмөрлөг зовхи, гал бадарсан тас хар хүүхэн хараа руу нь галлацгаав.

	Tyzannosaurus, чулуун биетэй шулам, уул нурах адил доош унав. Архиран модноос шүүрэн татахад мод унаж байлаа. Төмөрлөг замыг шүүрэн авч үнгэв. Хүмүүс хойш ухасхийн зайлсхийв. Арван тонн хүйтэн мах газар унах нь тэр ээ. Дахин онь холбон буудацгаав. Гайхал амьтан хуягт сүүлээ шарвалзуулан, могой эрүүгээ хавшин байснаа хөдөлгөөнгүй болов. Хоолойноос нь цус олгойдож байв. Дотор нь шингэнтэй сав хагарсан бололтой муухай үнэртэй шингэн анчдыг шүршин олгойдов. Тэд гялтганасан, улаан шингэнд шавшуулан хөдөлгөөнгүй зогсоцгоож байв.

	Аянга намдав.

	Шугуйд нам гүм болов. Нүргээний дараа нам тайван ирэв. Хар дарсан зүүдний дараа өглөө болов.

	Биллингс, Кремер хоёр зам дээр сууж байв. Биес нь мууджээ. Тревис, Десперанс хоёр утаа нь намдаагүй буугаа барьцгаан дэргэд нь хараал тавин зогсоцгоож байв.

	Экельс, цагийн машин дотор түрүүлгээ харан дагжтал чичрэн хэвтэж байв. Яаж ч юм бэ, бүү мэд, зам дээр дахин гарч машинд хүрч ирсэн ажээ.

	Тревис ирж Экельсийг харав. Хайрцгаас марль гаргаж аваад нөгөөдүүл дээрээ ирэв.

	— Арчицгаа.

	Малгайдаа наалдсан цусыг арилгав. Мөн хараал тавьцгаав.

	Уул шиг мах бөгөөд хул хулхийх, хий гарах мэт чимээ дотроос нь дуулдаж байлаа. Эсүүд нь үхэж эрхтнүүд нь үйлчлэхээ больж шүүс нь эцсийн удаа ердийнхөө замаар яван өнгөрч бүх юм нь ажиллагаагүй болж жагсаалаас үүрд гарч байгаа ажээ. Хэвтэж байгаа нь хэмхэлсэн паравоз2 юм уу, өдрийнхөө ажлыг дуусгаад зогсож байгаа галт тэрэгний толгой шиг дүнхийх бөгөөд бүх хавхлаас нь нэг бол нээлттэй нэг бол ягштал хаалттай битүү ажээ. Яс нь шажигнана. Хүнд мах, жолоодлогогүй болсон хүнд мах газарт тулсан нарийн гаруудыг хэмх дарсан ажээ. Мах шалхайн тайван байдалд оржээ.

	Дахин нижигнэх чимээ гарав. Тэр дээр нэг аварга том мөчир хугарч харагдав. Тэр хүржигнэн унаж амьгүй гайхлын үхсэнийг бүрэн батлах гэсэн мэт дарав.

	— Мөн! гээд Лесперанс цаг руугаа харан: — Яг хугацаандаа болж байна. Энэ мөчир гайхлыг алах тавилантай байсан юм гэснээ хоёр анчинд хандан:

	— Олдворын чинь гэрэл зураг та нарт хэрэгтэй юу гэв?

	— Юу?

	— Олдворыг бид ирээдүйд аваачиж болохгүй. Мах эндээ үлдэх ёстой Түүгээр ялаа хорхой, шувуу, нян хооллоно. Тэнцвэр алдагдуулж болохгүй. Тэгэхлээр олдворыг орхих хэрэгтэй. Бид харин та хоёрыг дэргэд нь зогсоон зургийг чинь авч өгч болно.

	Хоёр анчин бодож үзэх гэсэн боловч дийлдэж толгой сэгсэрцгээв.

	Тэд дуулгавартайяа машинд очиж суув. Суудалд нь лагхийтэл сууцгаав. Гулдайн унасан гайхлыг сүүмгэр нүдээр эргэн харахад амьгүй хиргисүүр адил байлаа. Хөрж байгаа хуяг дээр нь алтлаг өнгөтэй ялаа, хорхой хэдий нь шавчихсан хачин янзын шувуун гүрвэлүүд дээр нь суусан харагдав.

	Гэнэт гарсан чимээ анчдыг мэл гайхуулав. Машины шалан дээр Экельс бөмбөлзтөл чичрэн сууж байлаа.

	— Намайг уучлаарай гэхэд нь,

	— Бос! гэж Тревис зандрав.

	Экельс босов.

	— Зам дээр гар! гэж Экельс командлав. Буугаа өргөн:

	— Та энэ машинаар буцахгүй. Эндээ үлд!

	Лесперанс Тревисийн гарыг барьж авав.

	— Байг... 

	— Чи битгий хөндлөнгөөс ороод бай! гэхэд Тревис гараа угз татан аваад: — Энэ муу новшноос болж цугаараа амь алдах шахлаа. Тэр ч бас яах вэ. Гайгүй. Чөтгөр алгад гэж чи тэр шаахайг нь хараач! Замаас гарсан байна. Энэ ямар аюултай болохыг мэдэж байна уу, чи? Ямар торгууль ноогдуулахыг бурхан л мэднэ! Хэдэн арван мянган доллар! Бид нэг ч хүн замаас гарахгүй гэж баталсан. Гэтэл энэ замаас гарсан байдаг. Мангуу чөтгөр! Би засгийн газартаа илтгэх үүрэгтэй. Концессууд биднийг авд явуулахаа болино. Энэ бүгдээс гадна цаг, түүхэнд ямар хөө уршиг тарь аа бол?

	— Тайвшир, гутлын нь уланд ялимгүй шавар наалдсан байна. Өөр юм алга.

	— Бид юу мэддэг юм бэ? Юу ч мэдэхгүй. Тэр чигтээ оньсого гэсэн үг! Экельс, алхаад марш! гэж Тревис хашхирав.

	Экельс халаасаа ухна.

	— Хэчнээн ч хамаагүй би мөнгө төлнө. Зуун мянган доллар!

	Тревис чекийн нь дэвтрийг хяламхийн хараад нулиман:

	— Яв! Гайхал замын хажууд хэвтэж байгаа. Гараа аманд нь тохойгоо хүртэл хий. Тэгсний дараа бидэн дээр ирж болно.

	— Шударга биш хэрэг!

	— Тэр чинь үхсэн муу ортоом! Сумнууд. Өнгөрсөн цагт сум үлдэх ёсгүй. Хөгжилд нөлөөлөх болно. Энэ хутгыг ав! Сумнуудыг ухаж аваад ир!

	Шугуй дахин сэрж, эрт цагийн дуу чимээ, шувууны жиргээнээр дүүрэв. Экельс алгуурхан эргэж түүхийн өмнөх үеийн тэр зовлого, гаслан аймшиг дээр хараагаа тусгав. Эцэст нь зүүдэн дундаа босож явдаг хүн шиг замаар сажлав.

	Таван минутын дараа тэр, чичирч дагжсаар машин дээрээ ирэв. Хоёр гар нь тохойгоо хүртэл час улаанаар будагдсан байв. Хоёр гараа сунган алгаа тэнийлгэв. Ган сумнууд гялтганаж байв. Тэгээд муужран унаж, хөдлөхгүй хэвтсээр байв.

	— Чи дэмий энийг явуулсан юм гэж Лесперанс хэлэв.

	— Дэмий гэнэ шүү! "Энэ тухай ярих цаг болоогүй" гээд Тревис хөдөлгөөнгүй биеийг ёворч үзээд үхэхгүй. Ийм авд явах гэж дахин зүрхлэхгүй. Одоо гээд гараараа муухан дохиод, — Залга. Буцацгаая.

	 

	* * *

	 

	1492, 1776, 1812.

	Тэд нүүр гараа угаацгаав. Цус нөж болсон цамц өмдөө тайлж цэвэр хувцас өмсөцгөөв.

	Экельс ухаан орсон боловч дуу шуугүй байв. Тревис арван минут хэртэй өөр өөд нь эгцлэн ширтэв.

	— Намайг ширтээд яах вэ. Би гэм хийгээгүй гэж Экельс дуугарав.

	— Хэн мэдэх вэ?.. 

	— Би замаас халтирч гутлаа л шавар болгосон хүн. Намайг тэгээд яах гээд байгаа юм бэ? Би өвдөг сөхрөн таныг царайчлах юм уу?

	— Тэгэхэд ч болох байх. Чамайг алж магадгүй гэдгийг анхааруулъя. Буу цэнэгтэй байгаа шүү!

	— Би хийсэн хэрэггүй. Гэм буруу надад байхгүй!

	 

	♦ ♦ ♦

	 

	1999, 2000, 2055. 

	Машин зогсов.

	— Гарцгаа! гэж Тревис тушаав.

	Тасалгаа нөгөө л янзаараа байлаа. Янзаараа ч арай биш ээ... Нөгөө л цонхны цаана нөгөө л хүн сууж байв. Үгүй, нөгөө хүн арай ч биш, нөгөө цонх ч арай биш.

	Тревис тасалгааг түргэн гэгч тойруулан харав.

	— Зүгээр биз? гэж тэр сулбуухан дуугарч асуув.

	— Зүгээр байлгүй яах вэ. Сайн явж ирсэнд чинь баяр хүргэе!

	Гэвч Тревис болгоомжилсон хэвээрээ байлаа. Агаарт байгаа атом бүрийг шалгаж, өндөр цонхоор тусаж байгаа нарны гэрлийг сэжиглэн шинжиж байна уу гэмээр байлаа.

	— Дажгүй, Экельс, гараарай.

	Дахиад миний нүдэнд бүү үзэгд.

	Экельс хөдөлж чадахгүй зогсоно.

	— Алив. Тэнд юу үзэв? гэж Тревис яаруулав.

	Экельс агаарыг аажимхан амьсгаалж байв. Агаар нэг л биш, химийн ямар нэг өөрчлөлт гарчээ. Тэр өөрчлөлт маш бага үл мэдэг бөгөөд Экельст зөвхөн зөн төдий мэдэгдэж байлаа. Бас хана, тавилга, цонхны цаадах тэнгэрт цагаан, саарал, хөх, ягаан будаг.

	Тэдээ... тэд... тэд яагаа вэ?

	Үүний хажуугаар бас энэхүү мэдрэлт... 

	Арьсан дээгүүр нь шоргоолж гүйх шиг болж байлаа. Гар нь таталдана. Биеийнхээ бүх л нүх сүвээр хачин бөгөөд харийн нэгэн зүйл мэдэрч байлаа. Хаа нэг газар нэг хүн шүгэлдэж түүнийг нь зөвхөн ноход сонсож байх шиг байлаа. Бие нь дуу гаргалгүй хариу өгч байв. Энэ байшингийн цонхны цаана, хананы цаана таславчын цаана, байгаа (нөгөө таславч биш ажээ). Энэ хүний ард (нөгөө хүн биш ажээ). Хүн ба гудамжны бүхэл бүтэн ертөнц оршиж байгаа ажээ. Гэвч ямар ертөнц, ямар хүмүүс байгааг нь эндээс яаж мэдэх бил ээ? Хананы цаанах тэр хүмүүс хуурай салхинд хөөгдөн шатрын хүүхдүүд шиг хэрхэн хөдөлж байгааг нь нэгд нэггүй мэдэрч байв... 

	Тэгтэл ханан дээр байгаа зарлал, өглөө анх энд ирэхдээ уншсан нөгөө зарлал нүдэнд нь тусав. Тэр зарлалд нэг юм нь л нэг биш байв.

	 

	ОВЫН АЯЛЛЫГ ЦАГТ НЬ

	Овыг өнгөрсөн үеийн аль ч он зохион явуулж чадна.

	Ангаа өөрсдөө сунга. Та нарыг бид хөргөж өгнө. Та нар өөрсдөө овлоно.

	 

	Экельс доошлон сандал дээр сууж байгаагаа ухаарав. Шаахайныхаа шаврыг санд мэнд арилгаж гарав. Чичирсэн гараараа нялцгай шавар авч ирэв.

	— Үгүй, тийм болох ёсгүй. Ийм өчүүхэн юмнаас. Үгүй!

	Тэр хэсэг шавар дээр алтан шаргал ба хар, ногоон өнгө хослуулсан маш гоё... үхсэн эрвээхэй толбо болоод байж байв.

	— Ийм өчүүхэн юмнаас болоод уу даа! Эрвээхэйнээс болоод уу даа! гэж Экельс хашхирав.

	Тэгш хөгжлийг эвдэх, ясан даалууны яснуудыг... моднууд... том яснуудыг... 

	Цаг гэгчийг бүрдүүлэгч тоогүй олон он жилийг гинжлэн холбогч аварга том яснуудыг хэмхчих чадалтай цэмцгэр өчүүхэн амьтан болох тэр эрвээхэй шалан дээр унав. Экельсийн сэтгэл үймэрч байлаа. Энэ өчүүхэн амьтан ямар нэг юмыг өөрчилж чадахгүй! Үхсэн эрвээхэй ямар уршиг тарих юм бэ? Чадахгүй!

	Нүүр нь хүйт оргив. Дуулгаваргүй уруулаа хөдөлгөж ядан:

	— Хэн... хэн өчигдрийн сонгуульд ялсан бэ?

	Таславчын цаана суугаа хүн хи хи гэж инээгээд:

	— Тоглоом хийж байна уу?

	Дойчир л байхгүй юу? Өөр хэн байх вэ? Энэ муу лагай Кейтийг биш байгаа гэж бодно уу? Засгийн эрхэнд төмөр шиг хүн гарсаан! гэжээ. 

	— Та чинь яаж орхио вэ?

	Экельс гиншиж байлаа. Тэгээд сөхрөн унав. Чичгэнэсэн гараа эрвээхэйн зүг сунгав.

	— Бүх дэлхийд, өртөө, нөгөө хүнд машинд мөргөн,

	— Тэнд нь буцааж аваачиж, амилуулж болдоггүй юм уу? Дахиад бүр эхнээс нь эхэлж болдоггүй юм уу? Магадгүй... 

	Экельс хөдөлгөөнгүй хэвтэнэ... 

	Нүдээ анин чичрэн хэвтэнэ.

	Тревисийн цухал амьсгал, тэр буугаа хэрхэн шагайж гохыг нь хэрхэн дарж байгааг сонсов.

	Тэгтэл ч буу панхийв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЗОХИОГЧИЙН ҮГ

	Намайг багад манайх Дундад Өрнөдөд нутагладаг байсан бөгөөд би шөнө гадаа гарах гэж дурладаг сан. Оддыг харж, тэдний нууцын тухай бясалган бодох гэж тэр билээ. Хүүхэд бүр ингэдэг байсан байх.

	Од харагддаггүй цаг болохоор шинэ хуучин хамаагүй одон бөмбөгний шаахай өмсөж аваад нэг тийш харайлгадаг сан. Модонд авирах буюу нуурт сэлэх, эсвэл үлэг гүрвэл юм уу, цагийн машины тухай олж уншихаар хотын номын санд очиж ном онгичих гэж яарахдаа тэр билээ.

	Хүүхэд бүр мөн ингэдэг байсан байх.

	Та бүгдэд толилуулж байгаа энэ номд тэдгээр од, тэдгээр шаахайны тухай өгүүлнэ. Оддын тухай өгүүлсэн нь арай илүү. Яагаад гэвэл би арван хоёр, арван гурав, арван дөрвөн насандаа пуужин, сансар хоёрт улам бүр хорхойтсоор эдүгээ эрийн цээнд нэгэнт хүрчээ. Гэхдээ би одон бөмбөгний шаахайгаа, түүний ид шидийг мартаж байгаа хэрэг биш. Сүүлчийн өгүүллэгээс та бүгд үзнэ. Тэр өгүүллэгийг ирээдүйн тухай утга учиртай гэсэндээ биш багадаа оддыг ширтэн үзэх жилүүдийн тухай бодож явсан миний бие ямаршуу хүүхэд байсныг төсөөлөхөд чинь туслах гэсэн санааны үүднээс энэхүү эмхэтгэлд багтаалаа.

	Хүүхэд бүр сонирхож байдаг үлэг гүрвэлийг ч мартаагүй. Та бүгд түүнийг эрвээхэй няц дарах гэж Эрт үе рүү аялж байгаа цагийн машины хамт мөн олж үзнэ.

	Товчхон хэлэхэд та бүхэнд толилуулж байгаа энэ номыг Иллинойс хотхонд өсөж, сансрын эрин хэрхэн ирж байгааг мөрөөдөл найдвараа хэрхэн биелж байгааг нүдээр үзсэн жаал хүү бичсэн юм.

	Эдгээр өгүүллэгийг би Өнгөрсөн үеийг бодон догдолж, Өнөө үед хурдалж, их үйлсийг хүлээн Ирээдүй өөд ширтэж байгаа багачуудад зориулав.

	Ухаан, сэтгэл, гар чинь оддын зүг тэмүүлдэг бол одод чинийх болно шүү.

	 

	Рей Брэдбэри

	Лос-Анжелес

	1962 оны гуравдугаар сарын 28.

	 


РЭЙ БРЭДБЭРИ : П ГЭЖ ПУУЖИН (Шинжлэх ухааны уран зөгнөлт өгүүллэгүүд) номын ТӨГСГӨЛИЙН ҮГ

	Зохиогч пуужингийн тухай бичдэг боловч өөрөө жирийн унадаг дугуйг хамгийн сайн унаа гэдэг юм.

	Өнөөгийн хүүхдүүдийг үлэг гүрвэл болон цагийн машины тухай өгүүллэгүүдээр зөвхөн хангаж өгч байгаа юм гэж тэр ярьдаг билээ. Өөрөө багадаа тийм өгүүллэгүүдэд дуртай байсан ажээ. Гэвч америкийн утга зохиолын дэвшилтэт шүүмжлэгчид түүнийг Америкийн алдар, итгэл найдвар гэдэг билээ. Тэрээр бүр идэр залуу насандаа Америкийн Нэгдсэн Улсын хамгийн их уншигддаг, хамгийн том зохиолчийн алдрыг олсон ажээ.

	Эдүгээ тэр зуугийн тал илүүхэн настай, түүнийхээ гучийг нь уран зохиолын ажилд зориулжээ.

	Энэхүү эмхэтгэлээс та бүгдийн уншсан өгүүллэгүүд бол Брэдберийн бүтээлийн өчүүхэн хэсэг нь болно. Хүн болгон баяртай, гунигтай бодолтой байдаг, бид баясгалантай гаслантай зүүд зүүдэлдэг. Та нар их хотын зөвхөн ганц гудамжаар явж өнгөрлөө. Хамгийн өргөн бөгөөд нарлаг гудамжаар явж өнгөрцгөөлөө. Цаана нь бас өөр гудамжнууд бий, тэд харанхуй баргар ч гэсэн өөрсдөдөө таарсан сайхан юмстай.

	Рэй Брэдберийн шинэ ном бүр нь бараг цөмөөрөө хуучнуудаасаа эрс ялгаатай, нэг хүний бүтээл гэж ойлгоход хэцүү байдаг. Хүн төрөлхтөнд чин сэтгэлээсээ итгэх өөдрөг үзэл шингэсэн, амьдралын баясгалангаар амьсгалдаг өгүүллэгүүд олон бий. Үүний зэрэгцээгээр уйтгар зовлонгоор дүүрэн, түгшүүр гунигтай өгүүллэгүүд бас бий билээ. Нэг номын дотор ч гэсэн баяр, гуниг хоёр амьдралд байдаг шигээ хослох нь олонтоо.

	Рэй Брэдберийн хамгийн гайхамшигтай зохиол нь «Фаренгейтийн 451°» гэдэг уран зөгнөлт тууж нь байх. Тэр туужид Америкт ном шатаадаг болсон үеийн тухай өгүүлдэг. Бүх номыг. Ямар ч номыг. Номонд гарсныг эргэцүүлэн бодуулахгүй гэж тэр ажээ. Цаасан дээр байгаа үгс ямар бодол төрүүлж байгааг хянах боломжгүй учраас тэр ажээ.

	Тэгээд АНУ-ын хотуудад ном олдсон байшингууд шөнө бүр шатна. Тэдгээр байшинг гал сөнөөгчид шатаана. Техникийн хөгжлийн улмаас ердийн түймэр гарахаа аль хэдий нь зогссон ажээ. Гал сөнөөгчид өөрсдийгөө хэзээнээс нааш галаас хамгаалах биш, шатаах үүрэгтэй байсан гэж ойлгодог болсон цаг ажээ.

	Хувь заяа даажигнаснаар анхны тийм галдагч нь эрдэмтэн, хувьсгалч Бенджамин Франклин ажээ.

	Пуужинд ном соёлын бэлгэ тэмдэг, хүн төрөлхтний ололт юуны төлөө тэмцэх ёстойг тусгасан толь болж ирж байна. Гэвч хамаг хэргийн учир зөвхөн номд биш гэдгийг Брэдбери өөрөө андахгүй мэдэх бөгөөд нэг баатрынхаа амаар «Урьд манайд ном хэчнээн л бол хэчнээн байдаг байсан. Гэвч бид дэвхрэх хамгийн өндөр хясаа эрэх ажил л хийсээр байсан» гэж ярьж байна.

	Уран зөгнөлт зохиолчид өөрсдийнхөө «чиглэлийн» дагуу ирээдүйг дурсах эрхтэй. Заримдаа тэд ертөнцийн цаашдын түүхийг өөрсдийн үзэмжээр туурвиж байх шиг байдаг. Чухам л байх шиг байдаг. Брэдберийн бүтээл үүний шилдэг жишээ болж чадна. Америкийн нэрт зохиолч нэг талаар, жишээ нь Улаан нүдэнийг, тэндхийн хүмүүсийг бол бүр чөлөөтэй жолоодож байна. Улаан нүдэн дээр агаар байна гэж нэг хэлнэ, агаар байхгүй бөгөөд дэлхийнхэн түүнийг бий болгох хэрэгтэй гэж бас хэлнэ. Улаан нүдэнгийнхэн газрынханд найрсаг гэж нэг хэлнэ, хонзогнон ханддаг гэж бас хэлнэ, заримдаа тэднийг бүр хэдэн мянган жилийн өмнө үхэж сөнөсөн гэж ярина.

	«Улаан нүдэнгийн он дарааллын бичиг» гэдэг эмхэтгэлийн нэг өгүүллэгт «Улаан нүдэн дээр АНУ-ын бүх негр суурьшиж» гэж гардаг. Цаашид дэлхийн ээлжит дайны аюулаас айсан «цагаан арьстнууд» тэднээс амь хорогдуулахыг гуйдаг. Бас нэг өгүүллэгт үүнээс шал өөр, тухайлбал Дэлхий дээр дайн эхэлсэн тухай сураг гармагц бүх колоничлогчид Улаан нүднээс эх орондоо яаралтай буцлаа гэж гардаг бөгөөд энэ хоёр өгүүллэг нэгэн эмхэтгэлд багтсан байдаг билээ. Зохиогч ирээдүйг бүр дуулгавартай болгон (зохиолдоо шүү дээ) хээнцэрлэдэг. Гэвч зохиолчийн номуудад гардаг эрх чөлөө бол үнэн хэрэг дээрээ хуурмаг зүйл байдаг. Тэр бодит байдлыг тусган илэрхийлж байгаа учраас л зохиолч билээ. Брэдберийн дүрсэлж байгаа ертөнц бол бодит байдлын үргэлжлэл өрнөл юм. Дэлхийн бодит байдлын Дэлхийн бодит байдал олон янз учраас Брэдберийн зохиолуудад олон янзын үргэлжлэлтэй байна. Бололцоотой ба зарчмын хувьд бололцоогүй бодитойгоор заналхийлэх зүйлсийн, «тэсгэлгүй уран зөгнөлийн» үргэлжлэлүүд болой. Гэвч давтан хэлэхэд Брэдберийн уран зөгнөл хоёр хөлөөрөө газар дээр зогсож байдаг юм. Америкийн Нэгдсэн Улсын газар дээр.

	Рей Брэдбери Америкийн ирээдүйн төлөө зовнидог юм. Тэр бүх дэлхийн хувь заяаны төлөө айдаг, фашизмын аюул заналыг соргогоор ухаардаг. Түүний улс төрийн үзэл зохиолуудад нь тусгалаа олдог. Тийм учраас тэр, уран зохиолын олон шагналаас гадна өөр нэг онцгой шагнал авсан юм. Тухайлбал тэр, Эйнштейний адил фашистуудын, энэ удаад америкийн фашистуудын алах ял заагдагсдын хар дансанд орсон билээ. Тэд засгийн эрхэнд гарсан өдрөө л... Гэвч тийм өдөр ирэхгүй, яагаад гэвэл Америкт Рей Брэдбери ганцаараа биш билээ.

	Энэхүү эмхэтгэлийн бараг бүх өгүүллэгт Брэдбери гуа сайхан ертөнц болон гайхамшигтай хүмүүс, хүнд үг дуугүй захирагддаг гойд сайн техникүүдийг дүрслэн зурсан байна. Гуа сайхан ертөнцөд бас гунигтай явдал гарч болох ажээ. Жишээлбэл «Сансрын нисгэгч» гэдэг өгүүллэгт хүүгийн эцэг нь үхэж байна. Хүн байгаль хоёрын мөнхийн тэмцэлд үхэж байна. Энэ үхэлд хэн ч гэм буруугүй. Эдгээр өгүүллэгт гарч байгаа хүмүүс цөм сайн, тэдний дотроос муу талын баатар олдохгүй байна.

	Зохиолын баатрууд сайхан сэтгэл, нигүүлсэл, тэр ч байтугай хайрлах сэтгэлээр холбогдон нэгтгэгдэж байна. Тэдний сайхан сэтгэл зөвхөн хүнд чиглэгдээд зогсохгүй байна. Та нар «Хүрхрэгч» гэдэг өгүүллийн баатруудын хамт далайн гайхал могойн өнчрөл, гунигийг хуваалцаагүй гэж үү? «Хүрхрэгчийн» баатрууд гасланг нь ойлгосон учраас далайн улхгар гайхал уншигчдад минут хэртэй ойр дотно болж ирж байна.

	Тэд бусдын хязгааргүй зовлонг өөрийнх шигээ мэдэрсэн учраас л цамхгийг могой довтолсныг нууцалж байна.

	Рей Брэдбери багачуудад зориулан ийм ертөнц зохиосон ажээ. Давтаж хэлэхэд тэр өөрийнхөө сэтгэмжээр босгосон хотынхоо хамгийн өргөн, нарлаг гудамжаар тэднийг дагуулан явлаа.

	Гэвч энэ гудамж тийм ч их гэгээтэй биш өөр гудамжнуудтай огтлолцоно.

	Багачууд бол хүмүүс бөгөөд тэд эрхтэй, амьдралд янз бүрийн юм тааралддагийг мэдэх үүрэгтэй. «Ер бишийн гайхамшигт үзэгдэл» гэдэг өгүүллэгт гардаг нэг хүн шиг бусдын хөдөлмөрөөр амьдардаг үл бүтэх этгээдүүд байдаг. Мөн «Тэгвэл аянга тасхийв...» гэдэг өгүүллэгт гардаг Экельс шиг ёстой шалгалтыг даадаггүй дорой хүмүүс ч байдаг.

	Брэдберийн сайн санааг алдаршуулдаг, та бүгдийг хариуцлагатай байхыг юуны өмнө уриалан дуудаж байна.

	Өөрийгөө орчлонт ертөнцтэй ямар холбоотой, түүнд үзүүлж байгаа нөлөөгөө ухамсарлан ойлгохыг номлож байна. Өнөөгийн хамгийн жирийн хүний хэрэг явдал, алхам бүр нь ертөнцийн хувь заяаг өөрчилж байж болох юм. Түүний Экельс цагийн ёроолгүй гүнд жаран сая жилийн урд амьдарч байсан нэг эрвээхэйг няц гишгэснээр өөрийн нь орны хэл, хүмүүс, засгийн газар нь өөрчлөгдсөн ажээ. Ёроолгүй цаг бидний зөвхөн ар талд биш, бас урд маань байгаа бөгөөд бодит ирээдүй уран зөгнөлт өнгөрсөн үе шиг бидний үйл хэргийг ёсорхон харгалзаж байна.

	Эмхэтгэл гагцхүү уран зөгнөлт өгүүллэгүүдийг багтаасан биш. Та бүхэн «Шайлоугийн бөмбөрчин» гэдэг түүхэн өгүүллэгийг уншсан. Гэвч уран зөгнөлт ба өөр зохиолууд нь хоорондоо эрс зааг байхгүй. Баатрууд нь ямагт хүнлэг, бодитой байдгаас тийм байж болох юм. Эмхэтгэлд орсон хамгийн «газрын» өгүүллэг нь бие муутай, өвгөн болон сониуч зантай хүүхдүүдийн тухай өгүүллэг бөгөөд түүнийгээ «Цагийн машин» гэж нэрлэжээ.

	Эмхэтгэлийг хамгийн уран зөгнөлт нэртэй болгосон өгүүллэгийн гол зүйл нь сансрын буудал дээр байгаа пуужин ч биш, хүнсний үрэл ч биш, гудамж дахь өглөөний мананг замхраагч цаг уурын албаны долгилуулагчид ч биш билээ. 

	Энэ мэт нарийн ширийн юм бол Америкийн уран зөгнөлт зохиолчийн хэрэглэсэн дэвсгэр болой. Түүний хувьд ирээдүйн гол зүйл нь өөр юм билээ. Түүний үнэхээр хүсэж байгаа юм нь доорх ажээ:

	«Бид хүүхэд байсан билээ. Хүүхэд байх маань сайхан санагддаг, бид Флоридын нэг хотхонд аж төрцгөөдөг, хотхон маань бас л сайхан санагддаг, бид мөн сурдаг, сургууль маань мэдээжийн хэрэг сайхан санагддаг байсан. Бид бас модонд авирдаг, хөл бөмбөг тоглодог байсан. Аав, ээжүүд маань мөн л сайхан санагддаг байсан»

	Өнөөгийн Америк, дээрэмчид арьсны үзэлтний хядлагад өртөх нь ховор биш өрх гэр, сургуулиудын Америкийн хувьд энэ мэт идиллийн зураг гагцхүү уран зөнгийн толгой эргэм өрнөлийн үрээр бүтэж болох зүйл юм.

	Брэдберийн мөрөөдөж явдаг юм, хүчээ зориулж байдаг юм нь гэвэл: амьд явахыг хүнд сайхан санагдуулах явдал.

	Брэдбери бас уран зөгнөлт үлгэрүүд бичдэг билээ. Тэд нь ч гэсэн бодит үйл явдлаар дүүрэн байдаг. Түүний Эйнар өвөө далавчтай бөгөөд нисэн; эхнэрийнхээ угаасан цагаан даавуунуудыг хатааж өгдөг. Хүмүүсээс айгаад Эйнар, өдөр нарнаар зүрхлэн нисдэггүй ажээ. Гэвч хожим нь яах аргаа олж байна. Тэрээр цаасан могой болдог.

	Эдүгээ үлгэрийн амьд баатрууд нисэхийн тулд хүний бүтээлийн төрхтэй болж ирж байна. Эрт үеийн домог хүнд итгэгдэхээ байхаараа үлгэр болон хувирдаг байжээ. Эдүгээ шинжлэх ухаан үлгэрийг амьдралд хэрэгжүүлж байгаа бөгөөд одоогоор хараахан биелээгүй үлгэрүүдэд ч гэсэн итгэдэг, тийм үлгэрүүдийг шинжлэх ухааны уран зөгнөлт өгүүллэгүүд гэж нэрлэдэг билээ. Шинжлэх ухааны уран зөгнөлийг хэрэгжүүлэх үүргийг өөртөө хүлээж, уран зөгнөл шинжлэх ухаанд замыг нь урьдчилан зааж өгөхийг чармайж байна. Энэ бол сайхан холбоо.

	Жюль Верн, Уэллс хоёр романууддаа өнөөгийн нээлт, бүтээлүүдийг хэрхэн тааварлан бичсэнийг тооцон үзэхэд юутай тааламжтай вэ. Эрт, орой нэгэн цагт Брэдберийн номуудыг ч гэсэн, шинжлэх ухаан техникийн нээлт эрэн лав уншицгаа. Материалууд нь юуны өмнө сонирхлыг нь татдаг шинжлэх ухаануудыг, сэтгэл зүй, нийгэм судлал гэдэг. Урьдчилан хэлэхгүй бол хэрэв инженерүүд ажилладаг юм бол гагцхүү хүний сэтгэлийн инженерүүд ажилладаг тэр салбарт хамаарагдана.

	Жюль Верн, Уэллс нар оддыг өдөр хардаггүй байсан боловч байгааг нь мэддэг байсан. Брэдбери болон «П гэж пуужин» гэдэг өгүүллэгийн Ральф хоёрын хувьд бол өөр билээ.

	«Өдөр од байдаггүй, гэвч чи бид хоёрт харагддаг, тийм ээ, Крис?» Брэдбери оддыг байхгүй ч байсан үздэг, тэд гарч ирэх ёстой ажээ. Түүний баатрууд шинжлэх ухааны үнэнийг эрэх нь ховор боловч тэд Эйнар өвөө шиг нуруундаа далавчтай ч гэсэн ямагт амьдралын үнэнтэй цуг байдаг.

	Сансрын нислэгүүд ч гэсэн Брэдберийн хувьд урт халбагаар нарны бодисоос хутгах төдий биш, Улаан нүдэн дээр алим, Цолмон дээр улаан буудай ургуулахын тулд, «хүн төрөлхтнийг хэзээ ч, юу ч устгаж чадахгүй болгохын тулд» хийгддэг билээ.

	Өөдрөг үзэлт өгүүллэгүүд Брэдберийн бүтээлд төдий л цөөн биш тааралдана. «Зогсдоггүй бороо»-нд гардаг «Цолмон дээрх Нарны бөмбөлөг»-өөс арай олон тааралдана. Энэ эмхэтгэлийн дотор «Нарны бөмбөлөг» олноороо бөөгнөрсөн байгаа. Брэдберийн хөвгүүд (мөн охидод) зориулан хөгжилтэй болгох гэж ингэжээ. Өөрөө «Нарны бөмбөлгийг» бодон мөрөөддөг болоод тэр билээ. Тэдгээрийг Брэдбери хотын зөвхөн нэг л гудамжинд барьсан гэдгийг та нар санах хэрэгтэй. Хэдий тийм боловч ганц гудамжинд нь очсон хүн ч гэсэн «би дотор нь орж үзсэн» гэж хэлэх эрхтэй.

	Өрөлтөд 1977 оны 10-р сарын 24-нд

	Хнх 11,07 

	хэвлэсэн тоо 7300

	БНМАУ-ын ардын боловсролын яам

	Д. Сүхбаатарын нэрэмжит хэвлэлийн комбинатад хэвлэв.

	Д. Сүхбаатарын талбай 2.

Заметки

		[←1]
	 Адам — библи сударт гардаг анхны эр хүн




	[←2]
	 Уурын зүтгүүр (ЦБ)

